
Hetta 
er at 

gráta yvir

Tað var einki minni enn ein kata­
strofa, at Mentamálaráðið mána­
morgunin avlýsti landsroyndirnar 
hjá teimum 1.400 næmingunum, 
sum ganga í fjórða og sætta flokki 
kring landið. Tað var ikki virðiligt, 
at næmingar – sum fleiri av teimum 
fyri fyrstu ferð skuldu til nakað, ið 
líkist eini próvtøku, soleiðis skuldu 
haldast fyri gjøldur.

Tað er ikki tí, at tey í Mentamála­
ráðnum ikki vóru ávarað framm­
anundan, tí tað vóru tey. Ella sum 
Elsa Birgitta Petersen, skúlastjóri 
í Hvalbiar skúla, sigur við blaðið í 
dag:

– Eg dugi ikki at skilja, at allar 
landsroyndirnar skuldu  fara fram 

í talgildum formi. Tí tá skipanin 
bleiv royndarkoyrd fleiri ferðir 
áður, riggaði hon ongantíð soleiðis, 
sum hon átti. Lærarafelagið vísti á, 
at man átti at bíða við at hava allar 
landsroyndirnar í talgildum formi, 
men tað bleiv ikki lurtað eftir, og 
tí haldi eg, at fleiri lærarar nú onk­
ursvegna hava hug at flenna eftir 
Mentamálaráðnum, sigur Elsa Bir­
gitta Petersen, sum er skúlastjóri í 
Hvalbiar Skúla.

Tað er ikki gott, at næmingar og 
lærarar soleiðis verða hildin fyri 
gjøldur, og tað er als ikki gott, at 
fleiri lærarar hava huga at flenna 
eftir Mentamálaráðnum.

Her áttu ábyrgdarpersónar at 

hava stungið fingurin í jørðina og 
steðga, meðan tíð var. Tað var ikki 
neyðugt at útseta næmingarnar 
fyri slíkum ábyrgdarloysi úr hægsta 
skúlastað í landinum.

Tað er einki at ivast í, at tað er 
gott við talgildum próvtøkutilfari. 
Tað lættir nógv um í skúlaskipanini 
– og tað lættir eisini um hjá næm­
ingum at kunna síggja úrslitið 
beinanvegin. Men her átti Ment­
amálaráðið ikki at verið so fegin 
um tøknina, at tey lótu hana taka 
yvirhond. Tað var tað sum hendi, 
tá skipanin ikki megnaði at taka 
ímóti øllum teimum 350 eldhugaðu 
næmingunum, sum høvdu sett set 
til rættis við telduna hendan morg­

unin.
Sambært formanninum í Føroya 

Lærarafelag, so hava tey mist álit á 

Mentamálaráðið, eins og trúvirði hjá 
hesum hægsta skúlamyndugleika 
er farið. Men trúvirði og álit 
kann endurbyggjast, og tað ger 
Mentamálaráðið best við at fáa skil 
á hesum landsroyndunum, soleiðis 
at øll tey 1.400 spentu børnini 
fáa avgreitt sínar landsroyndir 
í øllum góðum, talgilt ella ikki 
talgilt, so tey ikki dumpa – eins og 
Mentamálaráðið gjørdi...

Tá skúlaleiðslan dumpar

Mikil orðadráttur hevur stað­
ist millum Jon Hestoy, stjóra 
á Føroyaprenti, og Jonhard 
Mikkelsen, stjóra á bókafor­
lagnum Sprotanum.

Orsøkin til stríðið er, at 
bókin hjá Tjóðveldinum um 
loysingarpolitikkin  – serliga 
um virki Erlends Patursson – 
sum flokkurin hevur fíggjað 
við pengum frá danska Fólka­
tinginum, og sum Sprotin 
gevur út.

Jon Hestoy hevur sam­
bært stjóranum á Sprotanum 
verið ov skjótur við avtrekkj­
arunum, tá hann brikslar 
Tjóðveldi, at tey ikki so frægt 
sum hava biðið um tilboð hjá 
Føroyaprent. Tí tað hava tey, 
sambært sprotastjóranum. 
Men tilboðið frá Føroya­
prenti var ov dýrt fyri tjóð­
veldissøguna. Og Jonhard 
Mikkelsen letur týðuliga 
koma til sjóndar, at markn­
aðarkreftirnar ráða, eisini 
tá tjóðveldissøgan verður 
prentað.

Men alla respekt fyri 
Sprotanum og stóra arbeiði­
num, sum tey gera.

Men tað sampakkar sera 
illa við politikkin og virk­
ið hjá Tjóðveldinum, at tess 
søga verður prentað uttan­

lands. Og enn minni sam­
pakkar tað við virki Erlends 
Patursson. 

Um so er, at marknaðar­
kreftirnar skulu ráða í øllum 
hjá Tjóðveldinum, hví leggur 
flokkurin so stóran dent á, at 
onnur skulu brúka føroyska 
framleiðslu? Hvussu nógv 
hevur Høgni Hoydal ikki 
sagt um bankarnar, sum 

fluttu sínar KT tænastur utt­
anlands, ella um gerð av und­
irsjóvartunlum ella Markna­
gilsdepil?

– Rætt ella ikki rætt, at 
vit ikki eru kappingarfør á 
prentøkinum. Men tjóðveld­
isfólkini hava í øllum førum 
boykoyttað Føroyar, tí vit 
duga ikki nóg væl!

Føroyingar megna ikki at 
prenta tjóðveldissøgu

Men tað nýtast 
reiðaríini ikki. 
Soleiðis skrivar 
Jóannes Jacob­
sen á Facebook

»Fyrimunurin við at fáa sítt 
framleiðslutilfar ókeypis 
frá politisku skipanini:

P/F SMS seldi í 2011 fyri 
336,3 milliónir krónur. Av tí 
at SMS má rinda marknað­
arprís fyri sítt framleiðslu­
tilfar (vørurnar, sum verða 
seldar víðari til kundarnar), 
so var framleiðslukostnað­
urin í sambandi við søluna 
277,7 milliónir - t. e. 82,6% av 
søluvirðinum. Bruttovinn­
ingurin var tí 58,6 milliónir 
krónur. 

Eftir avskrivingar vóru 
49,5 milliónir eftir, harav tey 
260 starvsfólkini fingu 43,1 
millión (166 túsund krónur 
í part í miðal), meðan eig­
ararnir av SMS fingu eitt 

ársúrslit upp á 6,4 milliónir 
krónur.

Uppisjóvarskipið Finnur 
Fríði hjá Varðanum seldi í 
2011 fyri 151,5 milliónir krón­
ur - altso 45 % av umsetn­
inginum hjá SMS. Men av tí 
at Finnur Fríði ikki rindar 
fyri sítt framleiðslutilfar 
(fiskin í sjónum), so var 
framleiðslukostnaðurin í 
sambandi við søluna 31,1 
millión krónur - 20,5% av 
søluvirðinum. Bruttovinn­
ingurin var tí 120,4 mill­
iónir krónur - altso 205% 
av bruttovinninginum hjá 
SMS. 

Eftir avskrivingar vóru 
107,9 milliónir eftir, harav 
tey 26 starvsfólkini fingu 
46,5 milliónir (1 millión og 
789 túsund krónur í part í 
miðal), meðan eigararnir av 
Finni Fríða fingu eitt árs­
úrslit upp á 61,4 milliónir 
krónur.

Jú sanniliga loysir tað 
seg at duga telefonnumm­
arið hjá fiskimálaráðharra­
num.«

SMS má rinda 
marknaðarprís...

Spell at tað skuldi ganga 
út yvir skúlanæmingarnar

Lisið á


